VIRGILE, poète de Rome !

Enéide III, 435- 462

Texte 1

435 Unum illud tibi, nate dea, proque omnibus unum

praedicam, et repetens iterumque iterumque monebo :

Iunonis magnae primum prece numen adora ;

Iunoni cane uota libens, dominamque potentem

supplicibus supera donis : sic denique uictor 

440 Trinacria finis Italos mittere relicta.

Huc ubi delatus Cumaeam accesseris urbem,

diuinosque lacus, et Auerna sonantia siluis,

insanam uatem aspicies, quae rupe sub ima

fata canit, foliisque notas et nomina mandat. 

445 Quaecumque in foliis descripsit carmina uirgo,

digerit in numerum, atque antro seclusa relinquit.

Illa manent immota locis, neque ab ordine cedunt ;

uerum eadem, uerso tenuis cum cardine uentus

impulit et teneras turbauit ianua frondes, 

450 numquam deinde cauo uolitantia prendere saxo,

nec reuocare situs aut iungere carmina curat :

inconsulti abeunt, sedemque odere Sibyllae. 

Hic tibi ne qua morae fuerint dispendia tanti

,--- quamuis increpitent socii, et ui cursus in altum

455 uela uocet, possisque sinus implere secundos,

--- quin adeas uatem precibusque oracula poscas

ipsa canat, uocemque uolens atque ora resoluat.

Illa tibi Italiae populos uenturaque bella,

et quo quemque modo fugiasque ferasque laborem

460 expediet, cursusque dabit uenerata secundos. 

Haec sunt, quae nostra liceat te uoce moneri. 

Vade age, et ingentem factis fer ad aethera Troiam.

Enéide IV 600 - 629 

Texte 2

600 Non potui abreptum diuellere corpus, et undis

spargere ? Non socios, non ipsum absumere ferro

Ascanium, patriisque epulandum ponere mensis ? 

-- Verum anceps pugnae fuerat fortuna : -- fuisset.

Quem metui moritura ? Faces in castra tulissem, 

605 implessemque foros flammis, natumque patremque 

cum genere extinxem, memet super ipsa dedissem.

"Sol, qui terrarum flammis opera omnia lustras,

tuque harum interpres curarum et conscia Iuno,

nocturnisque Hecate triuiis ululata per urbes, 

610 et Dirae ultrices, et di morientis Elissae,

accipite haec, meritumque malis aduertite numen,

et nostras audite preces. Si tangere portus

infandum caput ac terris adnare necesse est, 

et sic fata Iouis poscunt, hic terminus haeret : 

615 at bello audacis populi uexatus et armis, 

finibus extorris, complexu auulsus Iuli,

auxilium imploret, uideatque indigna suorum

funera ; nec, cum se sub leges pacis iniquae

tradiderit, regno aut optata luce fruatur, 

620 sed cadat ante diem, mediaque inhumatus harena.

Haec precor, hanc uocem extremam cum sanguine fundo.

Tum uos, o Tyrii, stirpem et genus omne futurum

exercete odiis, cinerique haec mittite nostro

munera. Nullus amor populis, nec foedera sunto.

625 Exoriare aliquis nostris ex ossibus ultor,

qui face Dardanios ferroque sequare colonos,

nunc, olim, quocumque dabunt se tempore uires.

Litora litoribus contraria, fluctibus undas

imprecor, arma armis ; pugnent ipsique nepotesque."

Enéide VI 752 - 795 

Texte 3

Dixerat Anchises, natumque unaque Sibyllam

conuentus trahit in medios turbamque sonantem, 

et tumulum capit, unde omnes longo ordine possit

755 aduersos legere, et uenientum discere uultus.

'Nunc age, Dardaniam prolem quae deinde sequatur

gloria, qui maneant Itala de gente nepotes,

inlustris animas nostrumque in nomen ituras,

expediam dictis, et te tua fata docebo. 

760 Ille, uides, pura iuuenis qui nititur hasta,

proxuma sorte tenet lucis loca, primus ad auras

aetherias Italo commixtus sanguine surget,

Siluius, Albanum nomen, tua postuma proles, 

quem tibi longaeuo serum Lauinia coniunx 

765 educet siluis regem regumque parentem,

unde genus Longa nostrum dominabitur Alba. 

'Proxumus ille Procas, Troianae gloria gentis, 

et Capys, et Numitor, et qui te nomine reddet 

Siluius Aeneas, pariter pietate uel armis

770 egregius, si umquam regnandam acceperit Albam.

Qui iuuenes ! Quantas ostentant, aspice, uires,

atque umbrata gerunt ciuili tempora quercu !

Hi tibi Nomentum et Gabios urbemque Fidenam,

hi Collatinas imponent montibus arces, 

775 Pometios Castrumque Inui Bolamque Coramque.

Haec tum nomina erunt, nunc sunt sine nomine terrae. 

'Quin et auo comitem sese Mauortius addet

Romulus, Assaraci quem sanguinis Ilia mater

educet. Viden, ut geminae stant uertice cristae, 

780 et pater ipse suo superum iam signat honore ?

En, huius, nate, auspiciis illa incluta Roma 

imperium terris, animos aequabit Olympo, 

septemque una sibi muro circumdabit arces, 

felix prole uirum : qualis Berecyntia mater

785 inuehitur curru Phrygias turrita per urbes,

laeta deum partu, centum complexa nepotes,

omnes caelicolas, omnes supera alta tenentes. 

'Huc geminas nunc flecte acies, hanc aspice gentem

Romanosque tuos. Hic Caesar et omnis Iuli 

790 progenies magnum caeli uentura sub axem.

Hic uir, hic est, tibi quem promitti saepius audis,

Augustus Caesar, Diui genus, aurea condet

saecula qui rursus Latio regnata per arua

Saturno quondam, super et Garamantas et Indos

795 proferet imperium :(...) 

